
[image: ]


La mostror de imajes



par Manouna Orti

Relejeda par Simon Davies











[image: ]









1. Perspetivas revolual



A este, la veculo ia es blocida par la neva. Me recorda la curso segueda e la ramos multiple de esta via streta de campania a lado de colinas, bordada con ortetas pico, ru sercida par palos de troncos… asta esta vileta do la bus va colide final en un monton de neva, a la borda sinistra de la rua xef, ja conjestada par otra buses naufragada de companias diversa.



La oscuria ia enflue ja en la curva asendente de la rua sentral, presipe, e tota covreda par un strato forte de jela fangosa, durida par paseas constante, cual difisili estrema la asende de la viajor estraeda de la veculo ultima fisada. La garlandas de bulbos de lus multicolorosa, luminante cuando el avansa, ia pare gidante el de momento a momento.



El iniora, en alga modo, la botecas, rica ornada per la festas, e la atrio vasta de un sinema, do on ia ta pote resta amirante la posteres poneda multe alta sur la mures, e el ariva a la nivel de un rueta vacua, cual desende a destra, e de cual la surfas, noncredable, resta sin alga trasa de neva, sujestante un evade posible de la ataca penetrante de la aira jelosa – su acel contata sua corpo contrae – e invitante el en sua inclina; on sensa subita, en efeto, un caresa tepida, bonveninte, cual va cansela pronto la grima conjestada de sua fas.




∴





La luses colorida de la rua traficosa, cual on veni de lasa, ia perde pos corta alga brilia, aora velida e distante: la senti ce on ia sorti de la vileta evidenti, pronto cuando on ia pasa la crus prima de ruas, con la serti ce on ia asede, paradox, un vila – simultan familiar e nondeterminada. On previde ce on va ateni un plaza larga, do, a fondo, la otel per pasa la note debe locali: vide asi, sin surprende, la plaza tal como on espeta lo – con cuatro angulos, multe spasiosa, con alga arbores e paneles de posteri –, bordada par construidas con du niveles. Entre los, acel, ancora luminada, cual va ospita me.




∴





Spesial esta fenetra a la nivel prima: sin duta, acel de mea sala. Me va es reposante sur un leto con strutur metal, duxida par un lus dur, invadeda par un onda de caldia cual va fa ce mea camiseta mesma es nonsuportable per me, e va invita ce me leva, cuando la umidia de la stofa va es tan desplasente, ce me debe abri plu la fenetra cual fasa la plaza con cuatro angulos, multe spasiosa, con alga arbores e paneles de posteri, cuasi vacua si esta silueta nondefinida no ia veni de apare, surjente de un rua en la fondo e dirijente a la otel, con cisa un regarda a mea fenetra, a la nivel prima, « sin duta acel de mea sala », on pensa, en esta momento cuando, arivada en la media de la plaza, on vide du jovenes desenrolante e colinte rapida sua posteres, regardante con angusa a cada parte e a cada instante, como si los ia teme alga peril.




∴





La leje de un de acel posteres anunsia la parla publica de alga de mea conosedas, Dotti Maushart, desaprobada par la Instrui Statal, cual va trata la patronias grande, su un titulo sonante como un averti per alga partitos partisan. La reuni es anunsiada per esta sera mesma, a la Sinema Permanente.



« On va projeta documentos asustante sur la situa, denunsiante la complisia de la patronias. Me senti ce nosa posteretas ia es eficas… Prende e leje. La prende de consiensa es unanim. On va pleni la salon, a esta sera. Tu va veni?



— Serta », en pasa, en cuando me sta ponente mea codos sur la cornisa de la fenetra, en cuando la parfum spesial de la aira ambiente provocada par la onda de caldia penetra me, invitante ce me sorti de la otel, mea curiosia stimulada per la tema de Dotti motiva me multe afin me es presente a la asembla jeneral.




∴





Aora a estra, entre la du jovenes vidable ansiosa ci fini la coli de la paneles ultima, me reconose Dotti mesma, acompaniada par un ami. Me profita de acel encontra per fa demandas sur la sera cual el prepara, cuando, subita, de un auto coleriosa cual veni de freni forte, prosima, tre o cuatro brutas estrae, corente per aranca la posteres con furia, ante cuando los avansa a nos: apena la tempo afin nos desbandi, fujinte la violentia faxiste nonfrenida, e sin returna per sabe esce los ia ateni un de nos. Ma bon.



Esta va fa ce me ariva temprana.




∴





Me previde me ja paseante pendulin en la atrio profonda de la sinema, restante longa ante la posteres poneda alta sur la mures. Un entre los atrae me plu, representante un desinia nonposible: de un plataforma en posa prima, du scaleras comensa — la un, asendente, a sinistra; la otra, desendente, a destra — ambos juntante an tal un mesma nivel en posa de fondo.



« Un jua merveliosa de perspetiva, vera? » (La vose estra vista de algun nova venida, a mea lado, dise lo con amira.)



« Me acorda, ma como lo es posible?



— La representas plana de la spasio estingui un dimension de lo…



— Serta, ma me no parla de profondia — sola de altias relativa de niveles diversa! Regarda. Suposa ce, pos ce la scalera sinistra ia alti nos a la nivel du, nos continua nosa asende par acel a destra. Cual cosa aveni?



— Nos retrova la nivel prima, natural.



— Par cual encanta la plataformas de nivel es simultan plu alta e plu basa?



— Juante con la perspetiva, cual converti la dimension estinguida a un de los cual resta, la profondia — traduida asi par un efeto de asende oblica e, en alga modo, fusante con la representa vera de la altia — permete de aneli la spasio… Lo cual es a su es como lo cual es a supra…



— E lo cual es a supra es como lo cual es a su. En pasa, esce la titulo de la filma no es La table esmeralda?



— Me vide ce tu es inisiada », el continua. « Ma la desinia ave sola du dimensiones. Lo ta es multe interesante aora ce on imajina… »




∴





La postereta no revela la segue: la note comensa oscuri la parte basa de la program. Me completi final la traversa de esta plaza sin limita e me ateni la otel do me fisa me en mea sala ja reservada, a la nivel prima, do la caldia, en pasa, es tan pesosa ce me no pote resta en la leto: la tela coli mea camiseta lejera e acel mesma coli mea pel. Me leva e, con freta, abri tota la fenetron cual fasa la plaza con cuatro angulos — real trapezio par la efeto de la perspetiva — multe spasiosa e cuasi vacua si esta silueta nondefinida no ia veni de apare, surjente de un rua en la fondo e dirijente a la otel, con cisa un regarda a mea fenetra, do me sta ponente mea codos sur la cornisa, gustante la parfum estatal spesial de la aira ambiente causada par la canicula e permeada par un senti strana de ja videda.



« La ora de la confere prosimi », me pensa.




∴





Multe suportores ia conflue ja en la atrio de la sinema cual on veni de pasa, pos la botecas rica ornada per la festas, en cuando la garlandas de bulbos de lus multicolorosa comensa lumina, longo la curva asendente de la rua xef do la jela perili cada progresa — on ia asende lo asta sua alta sin ce on trova cualce refuja: la oteles, rara, mostra un panel “No sala disponable”, invadeda par la multia de la viajores blocida. Cual refuja de note resta a un person tan debil?



La imaje de la bus naufragada ariva a la mente (ma la portes e la vitros tota cluida preveni cualce espera de penetra), e a pos acel de la sinema, do on va trova fasil un asconderia, pos ce la asembla de la regardores e de la empleadas va sorti de esta templo de la spetaculo. La pensa de esta situa nonlegal desplase, ma pasa la note a estra ta aveni un mori serta comensante par la paralise nonreversable de la funsionas vival. Cuanto tempo per la desbloci de la via?



« Como sabe? On espeta aida. On debe evacua la bus. »



Un comanda sever. Estrae se de la veculo, de cual la busor vade a clui la porte.



Sur la borda sinistra de la rua, otra transportadores es blocida tal — la plu en posas desordinada cual no fortes ia pote reti. Pos un de los, on descovre la atrio vasta de un sinema do multes freta.




∴





La oscuria ia enflue ja en la curva asendente de la rua xef de esta vileta nonconoseda. Nonconoseda? La senti cual on ave de esta loca es multe confusante, como si on ia vive ja la mesma momento.



Ta ce on embarca en la filo, aora cuando on sona la comensa, ta ce on es traeda par la flue de la fanes acaso de sinema, gidada tra la coredores e scaleras cuantiosa cual alti nos a la asedes de la amfiteatro.



« Pardona mea interveni. Cisa me era, ma esce nos no ia encontra ja? »



La vose de la person estra vista ci veni de parla no es nonconoseda. Ma do on ia trova ja acel conversor spesial?



« En un vila de la costa, no?



— Esata. Lo no joveni nos. Tu recorda esta sinema do on ia projeta La table esmeralda? » el segue.



« Tu dise coreta, me revide la sena multe clar. Me confesa an tal ce la filma no ia lasa alga recorda a me.



Natural: a acel sera, la salon ia es luada per un parla de Sr Maushart, ci ia debe trata la patronias grande e de cual la titulo ia es Me avisa vos… o Me averti vos… , o alga terma de esta stilo. Nos ia conversa interesante. En pasa, vide asi do nos ia sta ja… »



A la nivel prima, la scalera ariva a un atrio grande de cual la composa es simil a acel de la nivel de tera, descovrente ance la rua!



« Parlante de la poster, en pasa… » (el mostra lo a me con un dito) « imajina aora ce…



— Cual cosa tu dise? Esce lo es posible ce esta es lo? »



La fola, de cual la densia ia crese, veni de disolve acel acompanior tan brusca como lo ia apare el, cuando, de mea lado, me susede estrae lo.




∴





La imaje alegorial de la filma es a sua loca, multe alta. E la aira tepida cual veni de la rua sabori spesial: lo asorbe me tan ce me an no nota la presentia de Dotti.



« Ance tu ia pote fuji? Me espera ce los no va veni a esta sera.



— On no ia organiza alga servi de securia? Lo es fol!



— Cuieti. Tota es en ordina. Asta pos corta! »




∴





Ance el desapare, ascondeda par la multes ci asende la scalera grande elica e do me inserta denova. Gradal cuando me alti, me presensa ce la nivel superior va fusa con esta de do me veni: mea senti serti cuando me inclina supra la rel per esamina de supra la vacua sentral de esta vise nonfininte, real spiral par causa de la perspetiva (stasioninte tal, me ostaculi los ci segue, cexante, car forsada a puxa con codos per evita me).



A su, me persepi un person inclinante supra un otra, sua copia, el mesma regardante un otra ci inclina a su — e me divina tal un filo sin fini a cada nivel inferior de esta abiso sin fondo, en cuando me senti ce me mesma es oservada de supra, asta perde de vista, par la filo nonfininte de mea similes de la niveles superior.



La intui ce lo es me mesma, a mea propre nivel de la scalera, ci me contempla de su o de supra serti cuando, estendente mea braso, me vide la esecuta de la mesma move par cadun de la oservores. Como evade acel anelo?



Esta porte peti reservada a la servi, situada a un nivel media, en un alcova de la scalera concava, pare oportun: me sutrae me, a presente, de la ajita confusada, embarcante la grados de la rampa cual afonda, e me retrova me, solitar, esplorante la labirinto.





2. La limita de la mundo



En la amfiteatro grande do la regardores senta scalerin sirca la piramide sentral, on persepi alga sinias gradal de nonpasientia tra cuando la silentia, la oscuria e la nonmove forsada agi la escuta, la regarda e la mente: frota de la vestes, craci de la sejas. On divina alga moves nervosa per atenta fora la opacia de la spasio e locali la situa de la lampa majial: la projetor, a retro, pare asente.



Cuando la luses ia desapare, la scermo ia ta debe lumina pos corta per la filmeta costumal; la conversas ia ta estingui, la atende ia ta instala se, la oios ia ta es fisada a la scermo.



A fini de alga instantes de oscuria, la idea permea la mente: « Cual cosa on espeta? Perce la presenta no comensa? » La regarda vade plu distante ca la scermo, la espeta prende la loca de la atende, alga toses responde a lunlotra. A pos, la silentia, denova; on vijila per la entra de la mostraseja ci ta cuieti nos: « Espeta ancora per alga secondos; no cosa grave, no teme » — ma no cosa move. La retarda, nonesplicada, crese; la pensa de la fali es plu probable car no ruido veni de la macineria.



On leva, desidente colie informas sur la situa de cual la empleadas cisa no es instruida; longo la linias de la regardores sentante, on avansa, nonfasil, asta la fem joven e sua xica, en fini de linia, a lado de la sorti de securia, seguente on puxa la porte duple con fenetretas ronda.



En la coredores de la niveles diversa, on avansa como estra la tempo. La rampas curvi, lisca en lunlotra, fusa, crea spesies de plazas pico; la scaleras cual desende a la atrio es debil luminada; la bileteria: abandonada. Lo pare ce la empleadas ia fuji la construida, ma par cual causas?




∴





Cuando on vade de un sala a un otra, la locas mesma pare deteni alga secreta, en tal modo ce on senti como traversante un site proibida, ascondeda su tera, do la orienta — an sujetal — no es sensada.



Su la mures blanca de acel talperia, on ta imajina fasil parietes granitosa; on ta trova pos corta, en fesures, alga abris tra la lado de la monte, tra cual on ta deteta, multe distante a su, la caniones de la torente tumultosa cual separa nos de la otra lado vertijosa, con plantas abundante, sua bunceres sperdeda en la rocas, sua vietas serpente, cual on esamina con un regarda agu, como si on ta remente ce on ia asende ja un de los, cual ia fini subita, pos un curva de roca, ante la porte de un otel obsoleta, perdeda, con sua du niveles ruinada perilosa dominante la presipe.



On ta recorda alora la tre femes vea nonsosial ci maneja lo; la solo cuadretosa jala e negra de la cosina, rascada par ojetos pesosa cual on ia tira; la lucarnas plen de gras, abrida partal; e la vista disturbante de esta fusil de mitralia poneda contra la mur ocer palida, imaje ultima do la  filmeta fisa se aora per desenrola sua titulos codal.




∴





Como reveni? Lo no pare posible retrosede, tan atraeda par la scalas metal cuantiosa gidante en dutos tubal a veses tan streta ce on es  forsada a rampe per avansa, convinseda ce on va ariva pos corta a esta sala sirculo cual la prima venida ta identifia prima como un laboreria fotografial, con sua grandadores e sua fotos pendente, si el no ta descovre esta macinas pesosa poneda a la cuatro dirijes ante lucarnas streta.



Tra un de acel lucarnas, el persepi a su la amfiteatro do el ia veni, sumerjida par la oscuria, e la regardores ci espeta la presenta. Algas turna nervosa e leva la testa a el: « Alora! maneja, funsiona la macinas! »



Con la leveres apena manobrada, la motores anima, la ronrona pleni la salon de sinema silente, sulinida par la clica linietosa de la bobines en jira, tra cuando angulos de lus opalin projeta, sur la scermos en fronte, plural filmas diferente cual on pote regarda simultan, an si on presensa ce on vade a misca tota multe pronto.



Sentante a la fini de la linia de sejas, a lado de la sorti de securia, la fem joven turna se a sua xica: « Cuieti, lo comensa! »




∴





A alga metres de los, en efeto, un bulbo de lus brilia nuda, pendeda ante la stala de un vendor vagante de litografis do la atende fisa se per un momento ante move pico a destra: la fem joven, teninte par la mano sua xiceta, entra alora en vista, venida de la fondo de un plaza otagon, a la cade de la note, e prosimi lenta, en dirije de la stasion de bus. Sur sua fas turbada, on leje un despera apena contenida.



Los distanti de la stala, cual la xica no ia sesa regarda, plu forte presante la mano de sua madre: acel para, inclina a ela. On divina lo cual el no osa dise (« Tu sabe, on no ave plu mone »). El anui an tal.



Retrosede a la table de la imajor, do la xica mostra con sua dito sua vole, en cuando la fem joven xerca en sua bolsa la monetas ultima. Cuando los parti denova e traversa la campo de vide de la oservor: « Nunca me va oblida esta momento », el pensa, avansante a la des grados de la scalera cual desende a la plaza de la vileta.




∴





A la fini de la plaza, el va apoia sin duta sur la mureta basa e va considera la vale cava cual vasti a ueste, a la teras domada, ma clui completa a este, colpante la lado presipe do la vileta onci; el va segue par oios la strada streta serpente cual asende la presipe e de do la ronrona familiar, sulinida par un clica lejera, asende, e a pos la ruas paveda de cual la rampas caososa lisca e fusa en lunlotra, la casones antica e vagante, construida a niveles diversa, con sua jardinetas savaje oscur, luminada a veses par la angulos de lus de la bus de note, a cada curva plu prosiminte la stasion final de cual la nom secreta, ascondeda en la placa oval de la destina supra la loca de la gidor, resta nonvidable per la oservor, aora real ponente sua codos sur la mureta de petra, pico gastada a alga locas.



« Esta es la limita de la mundo », el pensa, gustante la dulsia parfumida de la aira; « vera lo es la limita de la mundo. »





3. La foco



Infiltrante me a veses en alga fesures de la coredores, a veses rampente en tubos streta, me ia ateni final un sala ronda, oscur, conjestada par grandadores, par fotos pendeda, aparatos nondefinable cual ronrona sin turba. Sirca los, a fronte de lucarnas en la mures, la oto projetadores  pesosa ia es tirada, rascante ja la solo jala e negra cuadretosa como alga table de xace.



Tra un de acel lucarnas, on persepi a su la amfiteatro – vasta, composada de un piramide sentral do la regardores senta a niveles diversa, en fronte de la scermos cual borda la salon en la oto dirijes. Dotti Maushart sta ja, ante un de la scermos, e ia comensa rebela la folas plebe cual no sesa enflue ala, intersepinte la angulos de lus colorida de la lampas majial en funsiona.



« Cualce democratia es democrata sola per el ci deteni la potia! La democratia de Atina ia es un tirania per la multias de sclavos! La democratia burjes, diseda libraliste, es tirania per la popla! La democratia poplal es un tirania per la opresores pasada. La stato es un potia spesial de represa, Engels ia scrive an. Tal es la esense jeneral de cualce stato! » el comenta, tra cuando, a retro de el, filmas cual debe imaji sua parlas es projetada: on reporta ala un intervisa con un politiciste, do on anunsia la gera per multe temprana.



A lado, an tal, vide asi un filma documentinte, curiosa titulida La Elas, esta es de la Elas: imajes nonsuportable de un campo de batalia do un ferida surie cuando la eroe fema de la filma prosimi; prima, ela aida el afin el releva; a pos ela estrae de sua gaina… un daga, e talia la garga de la combator asta ce sua testa cade e rola a tera.



Me no plu trova mea respira, la solo rompe sur mea jenos, un mur colasa sur mea peto e la vose de Dotti Maushart resona sin turba:



« La luta de la popla es nonvinsable. Acel tese de Mao Ze Dong es demostrada par la istoria presente e pasada. La istoria de un popla es la esperia e la memoria de acel popla. Lo es nonposible, per la burjeses, amnesici completa la popla, donce los atenta forte priva la popla de sua propre esperia: la Instrui Statal, do la furores e falsores de la istoria manipula e maneja esta altera de la pasada! »



On ia ave otra voses, condutada par la mur vibrante sur mea peto – voses asustante cual me ia es reconosente. Me ia nesesa releva, descovre sua orijina.




∴





Me recorda la curso segueda e la ramos multiple en la coredores de la niveles diversa do me avansa como estra la tempo: la coredores tropeza ante me, la scaleras cual desende a la atrio es debil luminada, la bileteria: abandonada. Lo pare ce la servores de securia mesma ia fuji de la construida, ma par cual causas?



La inclinas curvi, lisca en lunlotra, fusa, crea spesies de plazas pico.



Tra la porte duple, con fenetretas ronda, puxada brusca, un de la brutas ci ia atenta masacra nos en la plaza, en la tempo de la afisa, espulsa se de la amfiteatro. Me atenta segue el, con mea cor noncoerente xocante mea peto, en cuando el junta se a sua complises munida con estinguadores sabotada, cual jeta flamas asustante. De esta loca la voses veni!




∴





Mea core nonfrenida per averti de la sabota ia inisia la panica jeneral, cresente con la crese de la foco mesma cual la aparatos de securia aumenta!



Lo pare ce on ia alti multe per evade la flamas, traeda par la furia de la flue umana asta la nivel ultima de la construida infestada par fumas iritante e negra.



Tra la puxas furiosa cual ia segue, me ia crede oia:



« A asi! Veni asi! »



Un mano ia invita me, e un de mea amis plu cara, Franscu Fullonis, ia apare a me, a alga veses, a media de la fuma.



Portes ia es forsada. Sofocante, saisida par moves de fola noncontrolada, me ia videta acaso un sala de clase, con fenetrones larga, e, a retro, a via, la curva grande de la mar con ondas sintilinte en la note.



Pronto ce la fenetras es desblocida, multes fuji par la cornisas streta, desidente asede a la terazas de la nivel prima, de do los espera ateni la patio. Me ia vide, tra corta, la fas asustada de un fem joven paraliseda par la teme, a un metre de la fenetra.



« A asi, veni! »



La mano invita me denova, ma, a esta ves, ajitante un manoscrito per me.



« Prende! Freta! »



Un mapa strana, desiniada sur la covre de carton, lisca asta mea ditos: gidada par la desinia complicada de linias intermiscada, curva e reta, me senti ce me desende la rampa rigorosa retilinial de un coredor, e ce mea core no sesa aselera. Apena si me nota — pos cuanto tempo? — ce la mures de beton ia muta a parietes rocosa e ru cual verje plu e plu a sinistra; la protendes de roca pasa con un rapidia nonestimable, mea pedes no toca plu la solo. E mea inertia pare nonvinsable: me lisca, en la oscuria de la cava, asta un fini grande abrida — punto pal cual crese rapida, tro rapida!




∴





Como me ia pote para, a un paso de la abiso? La mar frati, a su de me, sur la rocas laserada de un baieta isolida, cuasi nonreal. Mea presentia asi pare vera tro nonprobable, como esta enscrive en elinica antica, gravada a supra de la sorti de la cava:









Μήδεις ἀγεωμέτρητος εἰσίτω μου την στέγην,










la avisa mesma de la academia platoniste: « Ta ce nun, si el no es jeometriste, entra su mea teto »!



La parietes de la cava revela, en pasa, depintas mural cuantiosa, algas cuasi canselada par la tempo erodente, intermiscante desinias jeometrial e segues noncoerente de vocales elinica.



La nixes escavada en la roca, la du petras plata, a la entra, en loca de seja e table, la grados diversa de erode de la petrogrames, tota indica ce persones ia vive ala en turnos, de longa.



Fasinada par la intalios astrata, me vade de la un a la otra, como si me ta reveni a la fontes de la spirito, asta esta scema do lo pare ce me reconose la desinia ostentada sur la covre de la manoscrito cual on ia confida a me, en la focon: me contempla lo con atende, atentante desifri sua secreta, ante ce la oscuria disolve tota.



Pronto, per gida me, me va ave sola la bate de la ondas.



La recorda de la avenis asustante cual me ia vive reveni, per intervales, como la move de la ondas, a su, multe distante a su. La regarda asustada de la fem joven en la sala de clase, ante la fenetra abrida, en cuando la foco asende la niveles — acel regarda osese me; e la imaje reflue sin sesa, a cada enspira. Sola la espira, vacua de alga pensa, pasi me pico, en tal modo ce on senti ce lo crese plu e plu, a pos lo reteni se, instintosa, sofletante, ante la oriblia cual la enspira va trae denova.



Stante en la oscuria, me comensa sofoca, aspirante la aira sola a la minuto ultima, e ondas intensa de caldia invade me, en cuando mea corpo comensa un move de balansa cresente — cual nonevitable va suverti me si la asentua no sesa!



A pos, vide asi: tota mea corpo esplode en la flamas, la solo rompe sur mea jenos, un mur colasa sur mea peto.  Ante mea oios sieca, un table de xace jala e negra enorme apare, prima retilinial, a pos desforminte en sua sentro, como un rede de arania en cual me cade, me cade sin fini.




∴





Mea ditos despeli, seguente la curvas ru de la rascas causada par la tira de ojetos pesosa, sur la sursolo cuadretosa de la sala de projeta. Un mitraliador, a lado de me, contra un mur. La vose de Dotti Maushart. La focon ancora no ia comensa!



« An tal », la parlor segue, « si la causas resta ipotesal, la fatos es surprendente evidente: un stato peti, con sola sua propre fortes, vinse inondante a du veses un potia grande. Esce lo ia es par causa de la cuantia de combatores? No. La armada persian, an con un armada multe plu cuantiosa, ia es vinseda a Maraton tal como a Salamina. On esplica la rapidia de la vinse de Atina par la preesiste de un desecuilibra cualial en la consiensa political, la tatica e la stratejia de un gera poplal. Tota ia es ja ala afin la elinicas crase su pede la invadores. La popla de un pais peti, Mao Ze Dong ia dise, va vinse con sertia contra la ataca de un pais grande si lo osa leva se per la luta, prende la armas e maneja la destina de sua pais par se mesma1. »



Bambolante, me releva e atenta averti la partisipores de la reuni, ma mea vose, tro debil, vapori tra la lucarna. Nun, a su, en la amfiteatro, pote oia me. Esce me ave tempo ancora per preveni la focon?



Me saisi la mitraliador, me estrae me de la sala de projeta, me desende la scaleras curvida, debil luminada, cual vade a la atrio. Maraniada a retro de la bileteria, la corpos de la servores de securia reposa sur lunlotra, asasinada par la militia. Me ariva tro tarda!




∴





Un om es ala, nonmovente, como en prea en la duilus, con la regarda levada a la posteres poneda multe alta sur la mures — un entre los, supra tota, cual representa un desinia nonposible. E la aira tepida cual veni de la rua trae la parfum spesial de un planta; ma cual planta? Me debe parla, averti el. Ma sola parolas asurda veni sur mea labios, permeada con un sabor strana de ja diseda:



« Un jua merveliosa de perspetiva, vera? »



La om, an sin ce el turna a me, responde multe debil, como si el ta sanglota:



« Como lo es posible? Como esta es posible? »



Parolas, frases completa reveni. Un de nos du parla, me no susede sabe ci:



« A ultra de la alegoria, on ave sola un desinia nonposible: reasende par la spirito asta la fonte de la spirito, a la loca do la imajes mental formi, ante ce los es projetada a la scermo de la consensa. »



Tra cuando la alarma sona, on sutrae se de la imaje, on vade bambolante a la scalera elica grande cual on comensa asende, apoiante sur la rel. E, vide asi: la flamas prima apare, venida de la niveles inferior.



« Me ia tardi tro », on dise, con la fas inondada par la larmas, en cuando la fola de la regardores versa en la coredores de la niveles diversa, puxante tota, en un desordina e un furia jeneral cresente con la crese de la foco mesma.




∴





Lo pare ce on ia alti multe per evade la flamas, traeda par la furia de la flue umana asta la nivel ultima de la construida infestada par fumas iritante e negra. Portes es forsada. Sofocante, saisida par moves de fola noncontrolada, on videta la sala de clase con fenetrones larga, la curva grande de la mar e la ondas sintilinte a via. La fem joven, fisada a lado de la fenetra.



Estrae se de la fola cual dirije a otra partes, talia sua via a la sorti posible: pronto ce la fenetras es desblocida, on prende la mano de ela, on tira esta esente terorida asta la cornisa streta, de altia vertijosa, e on gida ela, paso pos paso, a la terazas de la niveles inferiores.



On sabe aora ce on nesesa reacompania ela a sua casa. Ela mesma ia fa acel demanda, pos ce el ia es sutraeda de la foco cual devora la construida, cuando on ia senta sur la mureta cual borda la patio. Do on nesesa vade?



Sua dito leva se en dirije a la costa, traversa la estende de la mar e fisa se a un isola cual on vide, brilietante en la note:



« Ala me abita. »






1 La sita es estraeda de un documento datida de la 20a de maio 1970, en cual Mao Zedong saluta la elejes political del prins Norodom Sihanuc tal: « Un pais debil es capas de vinse un pais forte, e un pais peti es capas de vinse un pais grande. La popla de un pais peti va vinse con sertia contra la ataca de un pais grande si lo osa leva se per la luta, prende la armas e maneja la destina de sua pais par se mesma. Esta es un lege de la istoria. »






4. Lepsica



La barco, reposante sur la plaia, ia es flotada e ia distanti de la costa, en dirije a la isola envolveda par un vapor fosforesente, en cuando sola la ruido de la remos e de la ondetas rompe la silentia.



La barco ia contata final la molo de petra e la fem joven ia desapare pos corta, con la nebla cluinte a sua dorso.



Me ia atenta segue el. Me ia cria a el:



« Esce tu va sabe retrova tua via en acel nebla? »



El no ia responde a acel demanda, ma me ia crede pronto oia sua vose, distante, cual dise a me:



« Garda te contra la balenas cual abunda en esta acuas! Los pote suverti tua barceta! »




∴





La petras jigante cual pave la strada, la colonas e la capitales dorian, la pergolas en petras taliada longa, sur la terazas culminante la mar, tota acel ia apare a me como sinias cual me debe desifri.



Sur la alta de la colina de la olivos, tota parfumida par la fenogreco, un templo erije, presededa par la sculta monumental de Apolon, turnada a la continente e regardante, tra la nebla, un real nonvidable.



« La isola mital Lepsos! » me ia murmura, permeada par la sabor spesial de la aira. « La isola do on ia prosegue, asendente a la altar, per fa demandas a la oraculo de Apolon, en la tempo de la Lepsicas, la festas de Lepsos. »



E me mesma, stante su la portico de la templo, me ia oia ce la tre tonos sona, sempre recomensante, la tre tonos xef, aceles de la cordeta sentral e de la cordetas estrema, alta e basa — la mese, la nete e la hipate —, de la lira primitiva etacordio1 .



Me ia sabe pos corta ce la sibil sta a retro de me, vestida con la roba blanca de la servores divin, con la fronte sercida par un banda do la leteras de sua nom vera ia es scriveda, cantada aora en me tra un canta de la sete vocales, sustada par la sona de la lira.



Seguente, un otra nom ia apare, nonespresable, noncantable, enscriveda par la du consonantes elinica Χ e Φ cual orna la templo, como la parfum de fenogreco orna la vibra secreta de esta du fonemes fricante, en un modo mistica, en mea propre respira.




∴





Sumerjinte plu e plu profonda en la pronunsia de la nom revelada, me ia senti ce me retrova la natur real de mea esente. Mea corpo jigante, erijeda supra la costa, ia resta petrida en un calma grande, con mea regarda tufante tra la nebla asta un real nonvidable, e con mea sensas forajente la densia interna de la petra en cual me ia es taliada. Me ia oia ce la aira pleni con la xilia de la sicalas; me ia vide ce la neblas disipa e ce la sielo abri. La radias oblica de la sol levante ia indica, a la orizon, alga falesa grande de la continente:



« La deserto vertical », la sibil ia dise. « De ala tota veni, a ala tota reveni. A fondo de la silentia, la xilia de la sicalas fora la roca. »



Plu me ia prosimi a la punto de orijina de la mundo, escavada en la falesa, plu mea identia ia vibra en me. Me ia sensa ce me es nonalterable, puxante plu a via la limitas de mea esente con mea sofla, aidada par la balansa cresente de mea corpo — cual nonevitable va suverti me de mea pedestal si lo no sesa crese!



Subita, pos un impulsa stonante, mea grandia monumental traversa la limina; e la templo, e la isola intera malapoia a la mar, en cuando un masa potiosa, surjente de la acuas, ia propulsa me a la sol.



« Garda te contra la balenas cual abunda en esta acuas! Los pote suverti tua barceta! »



La barceta ia ageti. Me ia retrova me sumerjida en la estende licuida, a alga legas de distantia de la costa, en media de vortises tumultosa de un manada de balenas. La falesas ia roji su la sol, ala, multe distante, a ante — mea sola punto de orienta: a retro de me, asta la infinita, sin duta, no cosa resta plu.




∴





A fondo de la baieta do on ia atera, ultra la rocas cual on ia trepa ja, on ia trova un estende de arena per reposa, fatigada an per la plu pico de la jestas. Ala la radias de la dia completi seci me.



Prosima, en un concava de roca, la trapos de un manoscrito laserada bani, tinjente con flues de inca blu la acua staniante de la mareas asendente e alga corpos putrinte de crabes mor.



A supra, si on trepa la presipe, on debe ateni la entra de la cava — ma esce mera me va ave la fortes? Mea spirito mesma atenta, tan difisil, desconfusa la misca de imajes cual veni a lo!



Cisa me ia cade de la falesa, cisa me es mor, e esta baieta isolida, bateda par la mar, es la tomba do mea corpo va reposa asta ce la tempo, la crabes e la gavotas migi lo. Sola mea spirito va sabe estrae se de acel materia tro pesosa: sola lo pote eleva se asta la entra de la cava e posa se ala.



Ta ce lo grava en se la du leteras de sua nom: Χ e Φ. Ta ce lo garda sua identia tra eternia ante se!



En la cava, en la refuja contra la dias pasada e futur, la tempo no plu va ateni lo. La dura no plu va ave sinifia. Un momento corta conteni tota un vive; la estende de la universo intera es encluida en un gran de la arena do me reposa.



La sertia — ce, en la vacua cual separa la atomes de tempo, la pasada e la futur fusa e confusa — me ia es donada par la sibil, en la isola Lepsos do on ia prosegue, asendente a mea templo, en la tempo de la festas, per fa demandas a mea oraculo. Car, en sua transe, ela ia vide la pasada e la futur — como filmas diversa es projetada simultan a la scermos multiple de la Sinema permanente!




∴





La remente de mea corpo trepante la pariete de la deserto vertical, de protende a protende, sempre plu alta: la manos saisi la ramos, la pedes trova suportas. La lado presipe, do la rubo ardente crese, va es vinseda pos corta, e la entra de la cava va apare.



Sentante sur un petra plana, con la regarda turnada a interna, on va grava la du leteras en la oval de la spirito permeada par la sabor de la nom real veculida par la flue e reflue de la aira — a fondo de la lingua, tra la labios —, en cuando la imajes de la mente nase e mori, orijinante cada instante.



« Entre la instantes la eternia reposa », on pensa. A pos, la regarda asende a interna, longo un via min e min curva.



La parietes de roca, a prima ru, lisi, muta a un coredor sementida, e acel, plu a supra, fusa, en sua continua, a un vieta rigorosa retilinial.



La note ia cade de longa, aora, e la fria crese. A distantia, a alta, alga luses colorida vibra, a prima velida, a pos clarinte, cuando on progresa a los. « Sin duta la garlandas de un rua traficosa », on pensa, en cuando un venteta jelada comensa flue sur tota la corpo, en cuando la neva comensa grinse a cada paso.



En la rua xef de esta vileta, cual asende a sinistra, veculos es naufragada en posas desordinada. On asede ala con difisilia — la jela es tan liscante, durida par paseas constante.



A la canto de la vieta e de la rua, on trova la atrio vasta de un sinema, do on espera refuja contra la ataca penetrante de la aira jelosa: pasa la note a estra ta aveni un mori serta!



On penetra direta en la atrio de acel templo de la spetaculo, on compra un bileta con freta, an sin demanda de la filma cual va es presentada, e, aora cuando on sona la comensa, on embarca en la filo e on lasa se traeda a la amfiteatro.





1 Un lira antica con sete cordetas.




5. La sinema permanente



Cuando on entra en la salon vasta oscur, lo es como si on ta reveni a se. La ronrona familiar de la macinas e la clica lejera de la bobines en jira pare es como sonas venida de la interna de la corpo.



La atende, a prima integrada a la vibra de la sonas, persepi final ce neblas de lus vibra con la mesma frecuentia; sur los, multe colores pasa continuante, fusa nonsesante en sua tinjes completinte, desforminte sua contornos nonstable.



Gradal, la lus multicolorosa, refletada par la scermo, distanti de la regardor, tra cuando la netia de la imaje crese: lo es un bulbo de lus nuda cual balansi ante la stala de un vendor vagante de litografis, a la cade de la note.



A destra, venida de la fondo de la plaza, un fem joven e sua fia prosimi. Lenta. Los traversa la plaza, pasa ante la stala, a pos los desapare a sinistra de la scermo. Lenta. La camera no segue los.



A loca prima, aora, on divina la oservor. El sta nonmovente sur la troteria de un rua alta, ante la des grados cual desende a la plaza de la vileta, e sua regarda xuta ladal la des-ses lados de la plaza, asta la fondo, a destra; ala, la note oscur preveni distingui cualce cosa ultra la mureta de serca. Seguente, la xuta reveni a la sentro.




∴





Un construida nonmoderna, con du niveles, a un canto de la plaza: la nivel de tera es intera ocupada par la repareria de un garaje. La atende es atraeda ala. Un fenetra es luminada, a la nivel prima: la fem joven veni de entra en la sala.



En esta tempo, la oservor desende la grados de la scalera. En la aparte, la fem joven clama sua fia. Acel no responde.



La oservor traversa aora la plaza, asta un de la des-ses angulos, el pausa tra un instante ante la entra de la garaje, a pos el sonia ce el embarca en la sala de entra.




∴





El sonia ce el entra en la repareria labirintin, verde oscur a basa de la mures, verde pal a alta.



Pos un misca desordinada de caxas de posta, un coredor fini a un patio interna luminosa. A esta momento, esata, on ta senti se banida en un claria dulse, calda; on ta senti se prosima a la gol, « tan prosima ce on no ta vole move plu », la oservor pensa, ancora fisada ante la entra de la garaje, en la oscuria sempre plu densa de la note, sin deside traversa la portes de ivor o de corno1.



A fondo, on ta afonda en un pantan de caxas de posta, xercante un nom. Plu distante, en un saleta do on pone la bisicles e la caretas de bebe, on ta descovre la desinias fada par un xica, paperes fisada sur la mures, a altia de enfante.



La xuta seguente ta mostra real, en pasa, la fem joven: a fronte, sentante a la table de sua cosina, el ta pare parla con joia a sua fia estra vista, ci on ta divina sentante a la lado oposante de la table.



Tra cuando la fem ta rie, la camera ta move ladal — lenta, lenta! — e ta fisa se sur la conversor silente de la fem joven: un pupa peti apoiada a un seja asustante vacua. Un cria de dole interna ta lasera la asembla de la regardores.




∴





Un cria de teme lasera la salon de sinema. En la oscuria, on videta ce un fem joven panicada abandona sua seja e core a la porte de sorti. Subita, un otra regardor, a fondo de la salon, leva direta e comensa segue ela en la note, a distantia de la crias de la publica.




∴





Tota es tro rapida, alora tota es tro puxada, tro saltetante; apena si on pote nota, en la labirinto de la ruas fujinte, la cambiones cual afeta la distritos poplal la plu povre de la vila, do on vide un misca de botecas de la comersiores iudi, de comederias levantan, de taliores o de vendores de litografis mostrante con lado a lado la carateres cuantiosa de la divines indu, elinica e ejiptian miscada.



Lo pare en efeto ce la abitantes de la distrito es afetada par un panica noncontrolada: en la ruetas mal luminada, do la brilietas distante de un focon refleta, lo pare tan difisil de pasea tra la fola: a cada parte, la persones move ajitada e, fretante, pila en faxos enorme la benes cual los vole salva de la desastre prosiminte! On debe parti multe pronto, on debe abandona la pais ante ce lo es tro tarda!



La ruas torsosa segueda par la fem joven pare familiar, como si on ia ta vive ja en acel locas, a un otra tempo. On crede reconose la botecas e la nomes de la ruas. On susede an previde la fini de la curvas cuantiosa de la curso, la fini de esta vietas paveda, con rampas ru liscante e fusante en lunlotra, bordada aora par construidas vagante e jardinetas savajida: esta rua alta, ante la des grados de la scalera desendente a la plaza do on panorama aora un colie de tredes-du lados. Ala, la oservor senti se prosima a la gol, « tan prosima ce on no ta osa move plu », el pensa alora cuando el xerca con oios ela ci el no plu vole perde.




∴





Venida de la fondo de la plaza, a destra, la fem joven e sua xica sorti de la oscur e avansa lenta, pasante a lado de la stala de un vendor vagante do un bulbo de lus nuda cual lumina la sena pende.



Sur la fas turbada de la fem joven, sola videtada acaso, on leje un despera apena contenida: alga lus invade la campo e abalia la oservor, ascondente la resta de la vista pos la areolas consentral de du faros, en cuando la ronrona familiar de la motor, la clica lejera de la latas, la vibras mesma pare veni de la interna de la corpo, a la plu profonda de se.



La angulos de lus diverje a sinistra, a dirije de la stasion de bus, ma la oservor resta ancora siecida tra un momento.



« Los vade a embarca la bus de note », el pensa, sin ce el vide alga cosa de la sena, ma convinseda ce el no pote era. « Ance los abandona la pais! »





1 Homero, Odisea, libro 19, linias 560-570. – Ance, vide: Verjilio, Eneida, libro 6, linias 893-896.




6. Aporias



Alga flocos lejera de neva xoca la paraventa de la bus. Un nebla grisin pesa aora sur la strada streta serpente cual asende la presipe; la regarda de la veculor tufa en lo, con intensia, como per deteta la locas de orienta de sua viaja.



Resente, un turba strana ia nase — la sensa ce un de la pasajores ia leva, abandonante sua seja per prosimi a la cabina de la gidor, e ce, aora, el resta fisada ante la Proibi sever de parla a la busor afisada sur la scermo de vitro.



An tal, un videta en la miror de retrovista ta mostra acel pasajor sentante a sua seja, fisada par un monton de bagajes, como cadun de la viajores. On ta nota an tal ce un seja, a lado de la fem joven, a la fondo, es vacua — acel de la xica?



La mano ta atenta orienta la miror per oserva la interna de la veculo conjestada par la faxos mal liada, pacetas sin forma cual on ia fa en freta e pila miscada, ma la xica ta resta nonvidable.



Final, cuando on ta repone la miror de retrovista a sua loca, la imaje de la pasajor, de ci la oios vaga sur la vista, ta reveni en la moldur. Ma como on ta pote vide lo? La regarda es tro ocupada en penetra la nebla cual asconde la curvas de la strada.



Con un agia spesial, on persepi aora la ronrona de la motor, la clica lejera de la latas e cada sensa traversante la corpo — tensas en la fronte, sur la tempes, presa de la manos sur la volante, de la pede sur la pedal de aselera, flue e reflue de la respira sur la lingua, sur la labios, dole a la spina dorsal, causada par un mal posa.



Gradal, un consensa nonabitual ia es induida, fluente — magnetal, on ta dise —, cual versa en la membros e anima los con un vive diferente; an on sensa ce la composa de la corpo ia cambia e ce la esente nonpersonali.



Envolveda en un presente asoluta do cualce cronolojia es asente, on sensa se como librida de la gravita umana, librida de la senotafio de la “ego”.




∴





« Esce tu va sabe retrova tua via en acel nebla? », la vose dise final, a retro de me, aora iniorante la proibi.



Ma me no responde, me no oia, me es tro focada: la curso, subita, ta pare obedi a un egali rigorosa — curva de cual on ta pote calcula e previde cada punto asta la ultima: la gol de esta viaja.




∴





Tra ce la despotias erije, ce la oposores fuji la represa, e ce la stranjeres es espulsada, me vade de loca a loca, entre la migrantes, a cada loca do fratos de la instrui pote es sperdeda. Me colie los, esamina los, me studia con zelo tota la crusas de similia. Me desifri los con la serti ce los es copias de manoscritos antica, joalas de la arte reial.



La sabe es transmeteda ancora, e la asembla pur permane ancora a la mesma loca en la mundo, me ave la atesta de esta: mascida su un identia falsa, me ia pote traversa fronteras, trova alga inisiadas ancora vivente ci deteni un parte de la secreta, e oteni de los alga indicas ultra valua.



E vide me asi, en la rol de un veculor de escluidas, gidante un bus ruinada a dirije de este — a un tera nonconoseda ascondeda cisa ultra esta montes presipe, erodeda a basa, en la caniones de un torente tumultosa. A supra, sur la lado presipe, on divina alga bunceres sperdeda en la rocas, alga vietas apena trasada, frecuente nonpersepable.



E asi, esta strada jelada do la veculo risca a cada instante lisca e cade a la abiso. Esta neva cual no sesa cumula, esta nebla cual veli tota. E esta sensa strana ce, a retro de me, a destra, algun sta, vestida con vestes erodeda. Un fas ancora neblosa. E la resona de mea pasos sur un rua paveda umida.




∴





La resona de mea pasos, en un rueta oscur de un vila nondefinida, an tal familiar a me: me sabe ja ce, pos un curva de la rueta, a fondo de un plaza vasta poligon, con sesdes-cuatro lados bordada par casas de lenio, un lanterna pende, luminante un bricabrac de litografis antica.



« Esce tu va sabe retrova tua via en acel nebla? » la vose repete, a retro de me, a destra.



Me turna e avansa, sur la pave umida, como en  un sonia, a la apareda. Stante en la trapos de sua capa, el es ensircada par posteres vea, palida par la tempo.



En la misca de imajes diversa, de cual cada mostra un construi jeometrial nonposible en la spasio euclidal, on nota pronto un entre los, fada sur un paper rompable e jalida, parente stonante antica.



« Esta es multe antica e vera frajil. Cauti, lo es un peso unica. »



La tinje de la vose es multe spesial. Do me ia oia lo?



« Un jua merveliosa de perspetiva, vera? La move jirante de la darvixes ia inspira direta sua desinia. A vide prima, lo ta pare ce la mundo es anelida, ce nos es prisonida en un spasio cluinte. An tal la libria es a interna de la move: cuando la vertije nase, do es la supra, do es la su? Esce la esterna es otra cosa ca la interna?



— Ma acel poster no pote es tan vea, no? O alora, lo no es la sola peso. Me ia vide lo, a alga anios a ante, en la atrio de un sinema, en un vila de la costa…



— La desinia ave sola du dimensiones, como cualce representa plana de la spasio, ma tua curso ia inclui du plu. Lo ta es interesante aora ce on imajina lo cual esta curso ta deveni si un dimension ta desapare…



— Tu remente me esata de la parolas cual Franscu Fullonis ia dise a me sur la sinta de Moebius, esta surfas de cual un fas manca — un manca cual permete, par acel, la curso de tota la sinta.



« A alga anios a ante, me dise, en acel vila de la costa — me ia es alora studiante —, acel ami ia scrive un obra de rexerca sur la tema de la paradoxes de la spasiotempo en la puntos matematical xef de la eda antica: la aporias de Zenon de Elea, la atentas de solve jeometrial de la trisesioni de la angulos e de la cuadri de la sirculo…



« El ia mori en la focon grande cual ia destrui la universia. Cuando me recorda acel note, lo es como si me ta sensa ancora la furia jeneral, cresente con la foco. Nos ia sta, malfortunosa, a la nivel ultima de la construida xef. El ia persepi me, subita, en media de la vortis umana. El ia ajita la mano — acel mano cual teni alta sua obra valuosa… El ia divina ce la move de la fola vade a salva me, ma vade a puxa el a la focon… »



Mea garga ia tensa, strangulante la parolas ultima, en cuando la fas de la mostror de imajes pare muta, manxa, per instantes, en tota la tempo cuando me fisa mea oios a el. Me ia es saisida con panica cuando me vide la flamas mesma de la focon torxinte sua oios, cuando me oia sua vose resonante:



« Tu ia pote prende acel manoscrito nonestimable, tu ia pote salva lo, vera? Cual cosa tu ia fa con lo? »




∴





A esta momento, me ia sensa ce la sofla calda de un note de estate pasa sur mea fas. De la basa de la falesa rocosa, la ruji de la ondas ia asende. Distante, la venta de la mar alta ia furia. Asi, la strada de la costa, tan streta, ia desapare, tota covreda par cades de petras. E me, me ia atenta fuji.



Me ia trepa febrosa la rocas liscosa salpicada par la mar, protejente la plu bon cual me pote un arcivo ja manxada par la sal, contra la ataca de la ondas jigante cual flajeli la pariete. An tal, me ia atenta evade alga cosa plu temable ca la esplodes de la ondas, e la refuja cual me xerca ia debe es plu nonrevocable ca un roca cava. E la discutes longa con Franscu no ia sesa reflue, fratal, en mea memoria.



« La xerca de la fusa direta de la cuadro a en la sirculo ia es considerada donce como la cosa la plu diniosa, como la gol ultima. La cuadro es la imaje limitada de nosa mente; la sirculo ia pare es la plu simple de la desinias… En fato, lo es un realia cual on no pote saisi. Lo es la conclui ultima. On no pote vade a ultra.



« Par un construi jeometrial, on pote sempre transformi la mesma surfas de cuadro a otagon; seguente, duplinte sempre la cuantia de la lados, on ta desinia lo poligon, en tal modo ce la forma ta sembla plu e plu la sirculo. On ta prosimi a la gol, sempre nonpotente ateni lo.



« A contra, on no va pote aumenta o diminui la cuantia de lados de un sirculo. La sirculo es stable: pos ce on ia entra en la sirculo, on no pote vade a retro de lo o a ultra de lo.



« On ave un via de la cuadro a la sirculo, ma lo es sin fini. On no ave cualce via de la sirculo a la cuadro. Lo es la gol ultima, la limita de la mundo. Vera, on no pote vade a ultra. »




∴





E me, me ia atenta fuji! Alora, me ia trepa febrosa la falesa bateda par la mar, en cuando la recorda de la avenis asustante cual me ia vive reveni, per intervales, como la move de la ondas. Lo ia pare en pasa ce on debe asende sempre plu alta per fuji la violentia de la ondas: a supra, si on trepa la presipe, on ta pote ateni la entra de la cava.



La remente de mea corpo forte teninte la pariete, de protende a protende, a cada ves cuando la ondones colpa lo, asta ce, a un ves ultima, la mano reteni la manoscrito de la ami. A esta momento mesma, la otra mano perde la protende, e tota es scopida en un esplode asustante. Cuando la vertije nase, do es la supra, do es la su?




∴





En cuando me sumerji en la note, la responde de la mostror de imajes fisa me en la instante. Sua lanterna majial lumina ja. Vistas supranatural projeta sur la vapores flotante en la tunel ante me: la rua conclui ala, a un grado cual desende e profondi en un acua oscur; supra lo un aira fresca pasa cargada con odores de plantas putrinte. Lisa es la surfas de la acua.



A la otra lado de la estende acual, sur un petra plata protendente, la servor sacra1 garda la entra de la cava, sua templo, en cuando la toca lejera sur sua arpa composa la juas armonial de un fonte visina cual jeta un spuma marmin a la surfas oscur de la stange, su la inclina de ramos umida. E mea balsa lisca, sin secute, en dirije a esta molo strana.



Lo lisca a estra de la tempo, prosiminte sempre a la molo final ma sempre spasida de lo, gradal prendeda par la vortis lenta envolvente en la momento presente do la tempo apare plu prosima, plu vasta.



Pos ce on ia pasa la dui de la traversa, la dui de la interval restante pare tan longa ca la curso presedente.



Como un cosa, prima distante videda — tan pico ce on no ta persepi lo fasil — grandi gradal, cuando nos prosimi a lo, e final asorbe nos en lo, la campo de la tempo esvasa par causa de un perspetiva movente, en tal modo ce on pote previde ce esta viaja no va conclui, sempre traeda a un fini cual lo no va pote ateni.



Probable, si aora la estima de la dura de la fenomenos no plu ave refere stable, si la norma de la tempo pare lenti gradal, la causa es sin duta  alga aselera en la projeta de la flaxes de consensia, lo no es causada par un modifia en la continua asoluta de la tempo mesma. Ma perce la brilia de la lus, entre la folias e la ramos, comensa pali periodal, pico e pico debilinte e fortinte?



Un vibra lenta de flaxes de lus interompeda par un silentia oscur. Seguente, plu lenta la momentos de secia, plu rara la instantes cuando me retrova la capasia de vide: alora la grandia de la servor apare plu forte, la molo plu nonasedable.



La mano de la pretesa, periodal luminada, es aora tan larga a lado de mea mano cual me estende: la mea ta es contenida sin duta tota en lo, ma si la minuto, la secondo cual separa nos es eterna dividable, nosa manos nunca va junta!



Denova, la fondo negra invade la scermo, canselante tota la sensas, tra tan longa aora ce lo aveni ce on perde la memoria de la instante presedente e ce la flax seguente es como nova,  nonespetada.



Un otra dia nase, segueda pos corta par un note profonda, nonfininte; a pos un nase subita repone me a la mundo: un mano ia saisi mea mano e trae me asta la tera nova.





1 Un fem, ance nomida ierodula (ἱερόδουλη), dependente de un templo, en la eda antica.




7. La vila de la costa



Un curva grande a supra de la mar. Me ia ariva ala nadante, pos ce me sircoveni la penisolas ru dentelida, per atera pronto a esta costa a norde.



On debe garda se contra la balenas cual abunda en esta acuas: los pote suverti tua barceta e, sumerjida en la estende licuida, a alga legas de distantia de la costa, tu ta es forsada a nada en media de sua vortises tumultosas.



Tu ta nada a la falesas rojinte su la sol — tua sola punto de orienta, car, a retro de tu, asta la infinita, sin duta, no cosa ta resta plu: parietes vertical multe alta zigzagada par scalas e grados de lenio o de cables, fisada en la pariete o suspendeda a supra de la vacua, e gidante a alga plataformas de roca do, a veses, figos o vites savaje crese; ance a concavas do tu ta pote refuja per la note: ala, en cuando tota fusa a la negra, de la basa de la falesa la rumor disolvente de la mar ta asende calma.




∴





A fondo de la baieta do on ia atera, ultra la rocas cual on ia trepa, fatigada an per la plu pico de la jestas, on ia trova un estende de arena per reposa e reprende sua respira.



Prosima, en un concava de roca, la trapos de un manoscrito laserada bani, tinjente con flues de inca blu la acua staniante de la mareas asendente e alga corpos putrinte de crabes mor.



A supra, si on trepa la presipe, on encontra un ferovia multe vea, cuasi ascondeda par boscetas plantosa e densa cual ataca, plu alta, an la strada de la costa do on pote amira la baia: la montes sudui su la ondas en un avansa distante a ueste, do la baia fini.



Me conose la strada de la costa. Lo es streta, serpente; lo penetra a veses en tuneles forada en la roca.




∴





A este, a la sorti del tunel, du cursos de autovia conflue en un curva grande cual domina la mar, suportada a la borda esterna par colonas forte, stante a altias diversa. Sur acel vias larga cual desende lenta a la riva, no veculos pasa.



Alga plu distante, supra los, un tore inclinada — de cual on divina la noncompletia par la color gris de la beton — sposi la lado de la monte: partes cuantiosa de la scalera interna nunca va es erijeda. Lo es la construida prima cual on encontra, cuando on sorti de la tunel.



A pos, la via streti multe, asta ce lo reprende pronto sua aspeta vea cual lo ia ave ante la Laboras Grande. Lo es danada a alga partes; an, a veses, lo es covreda par cades de petras.



Plu a basa, on encontra un ferovia erodeda par la osido, ascondeda par vejetales lusosa e densa tra cual on ta pote difisil traversa asta la mar, desendente cauta la lado presipe do la bosceta ardente agu crese.




∴





Resente, cuando la venta de la mar alta ia furia continuante tra dias intera, ondas jigante ia scopa la costa, rompente, en un ataca nova, construidas ja ruinada par la forte vivente de la vejetales: mures creveda par la crese de ramos o de radises, tetos cadeda, faxones erodeda — vestijios de la autocratia umana efemera cual ia clama vana ce lo ia pote estingui la Crea santa.



Pos la epidemia grande cual ia disolve la umanas, la natur ja renasente reinvade sua teritorio e, en la misca de ofredas spontan — abunda parfumida de flores e de frutas savaje, desordina armoniosa de colores organica —, dijesta lenta la masa de dejetas de la spesie desapareda.




∴





A ueste, an tal, a la fini de la baia grande, puntos blanca e jala composa impresiste un manxa clar vasta: la vila de la costa estende, de la mar a la alta de la monte, en la plias de lo e sur niveles cuantiosa cual on asede par scaleras metal elica sirca toretas streta, con portes, fenetras e plataformas miniatur simil a los de casas de pupas o decoras de teatro.



Terazas nonmanxada blanca, asta la nivel ultima, multe alta, domina la mar.



La sol inonda sin ostaculo esta site blanca e airida, do la tempo ariva con un retarda de alga anios, par la ferovia cual borda la costa.



En la vila mesma, pos ce on ia pasa un ponte pico de lenio, on ta pote vaga en la ruetas cual curvi en sua declinas, creante plazetas cuando los lisca en lunlotra. Sur un de esta plazas, un catedral erije, a la sentro de un patio do scaleras streta e presipe desende a la porto.



A prima, de la strada de la costa, on ia ta desifri la enscrives antica gravadas sur la frontispises de la construidas la plu monumentin; lo pare ce, en segue, on ia ta alti multe, pasante de alga rueta a un otra tra ruetas torsosa multe inclinada, asta esta rua pasosa e florosa, bordada par casas abandonada de tan longa cual culmina a la nivel ultima supra la vila.



Ala, un impresa de familiaria fisa la oservor ante esta porteta de fero e esta rampa corta desendente cual asede la templo de la Sabe.



Pos ce on ia pasa la porteta, on ta lisca en un fola tan densa, fretante en dirijes definida, ce on ta es traeda tra la coredores traversante filos de amfiteatros folida do la disiplos aplica se a la rexercas la plu erudita.



On videta a alga veses un ami de esta eda distante, sentante en un angulo de un biblioteca peti, ocupada a studia la testos sacra: Franscu Fullonis apare tal, envolveda en un libro spesa e scrivente notas per sua tese.



Cuando, con larmas en mea oios, cuasi sin vose, me clama el, el pare sortinte de un sonia sin fini e no comprende mea larmas: nos nunca ia separa!



Direta cuando el vide me, el leva la volum a me e mostra un pasaje fasinante de la Summa geometrica (Compendio jeometrial) de Alzon, la matematiciste antica:



« La problem xef es clar analiseda en esta desinia descriveda par Alzon…




[image: ]







« En la triangulo ΑΟΩ, el pone un punto E sur ΑΟ e un punto Η sur ΑΩ; seguente, el interlia E e Η par un linia reta. El eleje a pos cualce punto Υ  sur ΟΩ e lini reta ΑΥ. Esta linia sesioni la linia EΗ en un punto Ι.



« Lo es clar ce, per cualce punto Υ de ΟΩ, on va ave un sola punto Ι sur EH; e, en returna, a cada punto Ι de EΗ lo va coresponde un sola punto Υ sur ΟΩ. On ave donce tan multe puntos sur EΗ como sur ΟΩ. Si du sesiones linial nonegal (EΗ e ΟΩ) es composada par la mesma cuantia de puntos, cual cosa fa ce un es plu longa ca la otra?



« De esta, Alzon dedui la presentia de vacuas entre la puntos. »




∴





Cual relata pote esiste entre la presentia de acel vacuas e la solve de la cuadri de la sirculo longo Alzon cual Franscu, aora, esposa?



En la sirculo inisial, a prima Alzon desinia un cuadro; en segue, duplinte sin sesa la cuantia de la lados, el desinia poligones de cual la surfas tende a prosimi plu e plu a la surfas de la disco par la interna; per cada de esta poligones, el construi un surfas egal retangulo sur la diametre de la sirculo prendeda como lado constante: la otra lado crese par un cuantia sempre plu peti e tende asta un limita.



El fa simil partinte de la cuadro sircoscrivente la sirculo e el oteni, con la diametre prendeda como lado constante, retangulos de cual la otra lado descrese par un cuantia sempre plu peti e prosimi a la mesma limita. La retangulos cresente e descresente tende a fusa, ma permane sempre separada par un interval. An tal, si on continua la opera a veses plu ca nonfinita, ambos retangulos va fusa tota en lunlotra, en la retangulo cuadrinte la disco.

A pos, Franscu parla a me de la proposa de Alzon consernante la solve jeometrial de la trisesioni de la angulos, cual es fundida en fato, paradox, sur la cuatrisesioni, sempre posible per cualce angulo — car lo sufisi divide esta angulo en du partes, e ancora en du partes, con la compas. Par cual razona el estrae sua prinsipe? Imajina un cuantia cual on debe comparti con tre persones, ma cual on sabe sola divide en cuatro partes. On va dona a cadun un cuatri de la cuantia inisial; un parte va resta, la parte cuatro. Divide esta parte en cuatro partes e ta ce on dona un parte a cadun: denova, un parte va resta. Ma ta ce on continua la cuatrisesionis: a cada ves, un parte va resta, un parte sempre plu peti cual sempre on divide en cuatro partes, de cual sempre on dona la tre partes prima e sempre divide la parte cuatro cual resta. An tal, si on continua la opera a veses plu ca nonfinita, on va ave fini tota la comparti de la cuantia inisial en tre partes.



De acel, Alzon dedui esta: « La tri de cualce cuantia egali la soma de la termas de un serie nonfinita do cada terma es la cuatri de la terma presedente e de cual la terma prima es la cuatri de la cuantia inisial. »



Cuando el ia defini la formula jeneral, el aplica lo pronto, evidente, a la comparti de la setores angulo afin el solve la problem de la trisesioni: la tri de cualce angulo egali la cuatri de la angulo inisial aumentada a cada ves de un cuatri de la aumenta presedente. Esta prosede repete a veses nonfinita, e la jeometriste ta prosimi a la angulo ultima sin ce el susede ateni lo. On debe donce segue la opera a veses plu ca nonfinita.

Longo Alzon, on pote solve la cuadri de la disco, como la trisesioni de la angulo, sola par profita de la paradoxes de Zenon de Elea.



Nos encontra en efeto, en la aporia de la dicotomia, o bisesioni, un razona analoja a los usada par Alzon per solve la cuadri de la disco e la trisesioni de la angulo: en esta argumenta do un person intende traversa un distantia, esta person nesesa prima pasa per la media de acel distantia e, per traversa la interval restante, el nesesa prima pasa per la media de acel, e seguente tal, en tal modo ce sempre la media de la distantia restante va resta per traversa, e ce el nunca va pote ariva a fini de la curso.



En la mesma modo, la dura, an pico, afin Acile traversa la interval cual separa el de la tortuga, va permete a acel tortuga de lasa la fini de esta interval per crea un otra interval, cual Acile va debe traversa denova, e seguente tal, e acel prosede va itera sin sesa, en tal modo ce, en prinsipe, Acile no va pote ateni la tortuga.



« Donce, Alzon scrive, car la person traversa la distantia, car Acile ateni la tortuga, perce nos no ta susede ariva a la surfas de la disco partinte de la cuadro enscriveda, perce nos no susede a la tri de la angulo, partinte de la cuatri? »



Cuando Franscu parla a me, sua oios brilia. Per el, la problem cual on debe solve es esensal: lo es como si la gol jeometrial, la punto ultima de un desinia, ta coresponde con la fini de un viaja spirital.



Desinia simple la sirculo es como vide direta ultra la limitas serial do la cuadro e la poligones serial es encluida. La gol es simple: fusa la spirito retangulo, prisonida par la limitas, a en la spirito librida — sirculo —, donce sirculi la cuadro. Ma do es la punto de fuji?

En la aporia de la dicotomia, la serie nonfinita converje a un limita, car la intervales ajuntada, de spasio e de tempo, es plu e plu corta: on traversa, en efeto, la dui de un interval de spasio en un dui de un interval de tempo.



Suposa, a contra, ce cada interval de spasio, sempre plu peti, nesesa la mesma interval de tempo: alora la curso nunca ta ave fini. Esta cosa aveni tra la trisesioni e la cuadri de la sirculo, do cada paso de la construi nesesa la mesma dura.



La construi pote ave fini sola si cada paso nova dura plu corta ca la paso presedente. On nesesa donce sola ce la prosede aselera: la prosede de dupli la lados nesesa aselera afin la construi de la cuadri es completida; la prosede de ajunta la cuatri de la cuantia presedente nesesa aselera afin la trisesioni es completida en un dura finita.



« Alora, como aselera la construi? E, pos tota, esce lo es posible redui nonfinita la dura de la atas?



— Lo es cual me studia en esta momento. Me debe penetra la strutur de la tempo. La triangulo par cual Alzon dedui la presentia de un vacua entre la puntos pote clari ance la dimension de la tempo: on va parla, aora, de dura e de instantes, en loca de longias linial e de puntos.



« On vide donce, par la triangulo de Alzon, ce on pote redui la dura sin cambia la cuantia de la instantes: la duras nonegal EΗ e ΟΩ es clar composada par la mesma cuantia de instantes. Nos va pote redui nonfinita la dura de cada opera a la dura limitada elejeda par nos.



— Bon. La triangulo de Alzon es un demostra teorial, ma esce on no ave limitas fisical o fisiolojial? Concreta, par cual modo nos va susede contrae la tempo?



— Veni con me », el dise, cluinte la Compendio jeometrial e clasinte sua notas en un portapaper spesa de carton.

Aora Franscu pasea tan rapida ante me ce me segue el con difisilia. En mea mente la recordas de la frases pronunsiada puxa lunlotra, combinante se con la vocales cantante sur la desinias jeometrial de Alzon.



Nos segue coredores larga cual traversa series de amfiteatros do la disiplos labora, nos desende multe grados. Nos dirije nos, lo pare, a la cor de la construida do la spina dorsal de la templo de la Sabe erije: du scaleras vasta elica intermiscada en lunlotra, como la du cadenas spiralida de un molecula longa nucleal, alti nos a la plataformas superior.



Tra cuando un alarma sona, nos comensa encontra disiplos plu cuantiosa a cada plataforma nova. Pos corta la fola, ancora densinte, comensa disolve la contorno de Franscu. Final, el desapare, ascondeda par la flue de los ci asende la scalera grande.



Tra cuando me alti, me presensa ce la nivel superior va fusa con esta do me veni. Inclinante supra la rel per esamina, de basa a alta, la vacua sentral de esta vise nonfininte, me persepi a su un nonfinitia de jemelines pasada de me mesma, a cada nivel de esta abiso sin fondo; simultan, me sensa ce me mesma es oservada de supra par mea similes futur de la niveles superior, asta perde de vista.



Sin duta, direta cuando mea consensia oserva se mesma, en tal modo anelida sur se mesma, un spasio nova de tempo es creada en me, ma par cual opera?



Esta porte peti reservada a la servi, situada a un nivel media, en un alcova de la scalera concava, pare oportun: me sutrae me, a presente, de la ajita confusada, embarcante la grados de la rampa cual afonda, e me retrova me, solitar, esplorante la labirinto.



« En se mesma, on debe penetra la strutur de la tempo », me ia pensa, regretente ce me no plu pote argumenta con Franscu.



Lo ia apare clar, aora, ce la tempo esiste per nos sola par la consensa cual nos ave de lo; sin duta la memoria es la organo xef permetente saisi la moves cronolojial, compara la realia presente con statos pasada serial. Ma, si la memoria ta pote fa ce nos distingui la avenis, como lo ta pote indui la sensa de la dura?



La scalas metal entra en dutos tubal, a veses tan streta ce on es forsada a rampe per avansa, an tal convinseda ce on va ariva pos corta a esta sala sirculo cual la prima venida ta identifia prima como un laboreria fotografial, con sua grandadores e sua fotos pendente, si el no ta descovre esta macinas pesosa poneda a tota la dirijes ante lucarnas streta: tra un de acel lucarnas, on persepi a su un amfiteatro enorme do la scermos formi un corona grande nonseparada.



Stante ante un de la scermos, me vide Franscu cual jesti a me: « Maneja, funsiona la macinas! »



Con la leveres apena manobrada, la motores anima, la ronrona pleni la salon de sinema, tra cuando angulos de lus projeta en fronte: la fem joven entra alora en vista, venida de la fondo de la plaza, a la cade de la note. Cargada con bagajes pesosa, ela prosimi lenta, en dirije a la stasion de la buses do la amasa ansiosa de la persones menasada par la despotias erijeda.  On debe parti multe pronto, on debe abandona la pais ante ce lo es tro tarda!



En la veculos, on pila en freta pacetas sin forma, faxos mal liada cual conjesta la interna de la veculo do la escluidas loca se con difisilia.



En cuando la fem joven ia pote instala sua bagajes e senta en la fondo, la oservor, asta aora nonmovente sur la troteria de un rua alta, comensa desende la des grados cual desende a la plaza e avansa a la bus.



Direta cuando el ia entra, la motor inisia e, sin espeta plu, la veculo vade a move. An con la secutes, la person susede plu o min asede un loca streta do, afondante entre bagajes desordinada, el va pote sufri la descomforta de la viaja.



Tra cuando la bus de note desapare en un curva ultima, un nebla grisin comensa invade tota la scermo.





8. A este



La bus ia ariva a la borda de la vila: con la testa contra la vitro, la pasajor ia regarda distraeda, tra la nebla, la paneles grande de propaganda governal erijeda sur la terenos savaje do alga construidas masosa prima sperde.



On ia divina la ocer jala vestijial de la fasadas en media de la gris de la semento orijinal. On ia imajina salas de entra manxada, caxas de posta gastada, do on no plu desifri cualce nomes.



Sin recorda neta, an tal, on ia ta ave la impresa osesente ce on ia vive ja ala, en un aparte vea e nuda, a un epoca nondefinida, e ce cisa on ta pote reconose esta vacua triste de la suburbes de la Este sentral.



La pasajor ia sumerji en la contempla de esta no cosa vidable: la  via larga ia es traversante en linia reta zonas abandonada constelada con plataformas de beton, fundas de construidas mor naseda, con colonas noncompletida de cual feros de armatur emerji miscada.



A prima, el ia senti ce no cosa ia cambia; seguente, en sua regarda vagante, la convinse formi ce cisa nunca el ia parti, ce la veculo do el sta no ia es otra ca la bus dial cual retrae el a casa.



En cuando lamas de vapor ia pasa sin sesa sur la vitro, el ia sensa un lenti gradal en la pasa de la panorama urban. El ia crede a esta momento persepi, a retro, la move de algun levante se, recoliente sua bagajes; seguente, a estra, en la distante, entre du ondas de nube oscur, la refuja de un parabus.



La fem joven pasa final ante el, cargada con valises pesosa, e avansa laborosa a la porte de sorti, en cuando final la veculo para, prosima a un crus de vias, pronto pos du paneles de propaganda poneda sur un tereno savaje ultima.



Pos ce la porte abri, la fem joven desende la grados e entra en la nebla. Ela no pare oia la vose de la veculor ci clama a ela: « Esce tu va sabe retrova tua via en acel nebla? »; ance, ela no vide ce un pasajor ia leva de sua seja e ce el profondi, seguente ela, en la nubes cual pasa a retro de ela: ela desapare, simple, silente, en cuando, alora mesma, la bus clui la porte e desapare ance, en la flue nonmutable de sua curso.




∴





An sin cualce loca de orienta, la viajor ia senti un fida asoluta, como si el ia vive ja esta momento, como si el sabe lo cual va surje ante el, pos un curva de la rueta, pos la botecas de la comersiores iudi, la comederias levantan, la taliores o la vendores de litografis e de imajes relijial.



El ia senti ce el pone sua pasos direta en un curso ja desiniada. Pos ce el pasa la stala de un imajor, la rua ia conclui subita a un grado suduinte en un estende de acua oscur.



Un estende de acua oscur supra cual un aira fresca pasa, cargada con odores de plantas putrinte. La venteta fuji la nebla, e la vista deveni intensa neta: lisa es la surfas de la acua.



A la otra lado de la estende acual, sur un petra plata protendente, la fem joven sta, desiniante con un palo streta e longa, con un move cuasi nonpersepable e continuante, sur la plaia de arena, ante la entra de un cava de roca a cual la viajor sensa ce el mesma es traeda, con vortisetas lentas, sur un balsa liscante sin secute.



La balsa lisca sin secute en dirije a la molo strana. Tra cuando esta viaja, dulse e ultima, opera sin forsa o intende personal, puxada a la otra riva mera par la sofla lejera de la aira, la oservor sabe ce el entra en un mundo do la tempo no plu ave sinifia.



La intui ce la orijina de cada instante sta en la sicle nonsesante de la nases e mores de sua propre pensas sujesta a el un fini posible de sua curso: par la disolve de la imajes mental e, con los, probable, de la limitas ultimas.



Aora, la pretesa espeta, stante ante sua desinia misteriosa en la arena. Ma, plu on ipotese lo cual debe aveni, plu la imajes mental nase en la mente de la viajor, e plu la corentes confusa la move de la balsa e devia sua curso; a contra, direta cuando la pensas cuieti, la curso rearmoni, la vortis lenta atrae gradal la esente asta la momento presente. On presensa la ariva a la molo: on comensa persepi la flue de sua pensas como un segue rapida de descargas de vibras; en acel modo la imajes mental nase e desapare, mostrante ce la viajor prosimi en cuando la gardor de la cava trasa dulse sur la arena la linias de un desinia labirintin simil a la curso simultan de la balsa sur la acua.



Gradal cuando on prosimi a ela, cuando la atende forti en tal modo ce la campo mesma de la tempo esvasa, ce la secondo pare un dia, un alterna de clar e de oscur comensa pulsa ante la oservor.



On persepi, aora, entre la instantes, entre la pensas orijinante acel instantes, un vacua, un silentia oscur cual, con la crese de la atende, estende se en un note profonda, nonfininte, asta ce un punto clar apare en la pariete e ce la lus surje e invade la oscuria de la cava. La imajes ta es multe neta: ante la viajor, un baieta streta, rocosa, ta apare alora a la riva de la mar, e, distante, la isola brilietante Lepsos do el ta ariva nadante e do, per sempre, el ta junta se a la suas, a los cual ia completi la viaja.



Un otra dia nase — un mano ia saisi mea mano e trae me asta la tera nova.




∴





Fasinada par la reveni constante de la mesma imajes sur la scermo, me ia entra gradal en un state de sonia do la senti osesente ce me vive un dia sempre recomensante es simbolida par un sena mostrante un bande sinematografial anelida e movente a un rapidia de tre sento mil cilometres per secondo. Car la dura de un sicle es dudes-cuatro oras, me ia dedui natural la longia de esta bande — dudes-sinco bilion nove sento dudes milion cilometres — ma mea consensia ia estrae sola dudes-cuatro imajes per secondo. Entre aceles cual me persepi, cisa otra imajes, de un otra realia, ia interpone. Me ia desira tan vide, sabe!



En la pasa aparente continuante de la imajes, interstisios inserta, fesures cual on no persepi usual, vacuas cual la consensia no saisi.



Cisa imajes de otra filmas interpone en la bande, imajes cual es, per la presente, nonasedable, ma cual un desloca simple, par avansa o par retarda, en la pulsa luminante ta pote fa ce me vide los. Cisa ance, como vacuas separa la puntos de un linia o la imajes de esta filma, silentias oscur, estra tempo, separa la instantes luminada par la pulsa consensa.



Entre la instantes, ala la eternia reposa: la refuja nonrevocable cual me xerca locali en esta interstisios nontempal. Par un aselera simple de la pulsa luminante, me ta entra e permane en lo. Par un desloca simple.




∴





Esta calculas laborosa ia estrae me de la sonia: reposante sur un leto con strutur metal, duxida par la lus dur de un bulbo nuda, invadeda par un onda de caldia cual fa ce mea camiseta mesma es nonsuportable per me e invita ce, cuando la umidia pegosa de la stofa es tan desplasente,  me leva per abri plu la fenetron cual fasa la plaza multe spasiosa, cuasi sirculo, con terenos savaje asta perde de vista: sur un via larga, tota reta, en la fondo ueste, un bus ruinada surje, rolante con rapidia grande.





9. La esperia



Esata a acel instante, la busor sensa ce el emerji de un sonia. Con la oios dui cluida, el ensofla — infla, defla: el esamina la sensas a interna de la sena de sua corpo; ma cual cosa trae el a acel sensa ante esta otra? La causa de la pasa de un sensa a la otra no es vidable: presa de la manos sur la volante, de la pede sur la pedal de aselera, regarda sur la bandas clar limitante la filos — paraleles prosiminte a lunlotra cuando los distanti de la oservor, ma desaparente sempre ante la punto ultima, la punto de fuji, su la curva esajerada de la globo de la Tera.




∴





La rejion traversada — un deserto asta perde de vista — pare nonmovente, an con la rapidia: la asentia de secutes, de cualce vibra, de  inclinas o de curvas ladal, aumenta esta ilude; sola un regarda eserseda permete reconose la move en la imaje nonfocada de la via e de la deserto, imaje de cual la gran orijinal no plu es persepida.




∴





Isolida en la veculo lansada sur esta via, la sensa deveni esense: la ativia mental osila entre atende e imajina. Subita, el sabe ce el emerji de un sonia e sensa ce el es presente, ma cual cosa trae la consensia a esta nota?




∴





Con la oios cluida, el ensofla — infla, defla: el pare videta ce la linias de fuji de la rejion converje a un punto localida ante el, como paraleles atraeda par cualce punto alef1 magnetin.



A prima, la situa pare blocida: no cosa vidable, no cosa oiable, no cosa sensable… ma, alora, on ta iniora la importa enorme cual la reatas fisical, emosial e mental ta prende en esta state autiste: los ocupa tota la campo, spesial considerante ce la demandas esensal — do? cuando? ci? como? perce? — resta sin responde!




∴





Con la oios subita abrida, el considera la uniformia de la strutur desertin, la nonlocali esata de acel, ance la convesia asentuada de la solo, spesifias cual pare nonreal. E esta situa pare tan blocida ca la otra… Cisa, esta sena va es usada per la presenta de la titulos inisial, ma cual cosa, pos esta?




∴





La situa de la esperia redeveni nondefinida — cava, loca de entera, sutera? —, ma lo posese la mesma cualias stable; an la parola cava evoca per la oservor un fato xef: el vide un gota de acua sudante longo un stalatita, tremante a la limita, final cadente a la sentro de un lago suteran — acel sena intera, multe densa, posese, con grado alta, un spesifia de presentia e eternia cual dona a lo un forte considerable — analiseda, imaje pos imaje, e reconstruida con move lentida.



La move sentrifugal de la ondas, continuante la cade de la gota, provoca tota un razona sur la persiste de la fenomenos: nondutable, no cosa desapare en la vacua de la pasada, ma cada cosa avenida continua vive, sperdente en tota la dirijes de la spasio, movente a la rapidia de la lus; el ci ta pote acompania lo con la mesma rapidia ta sta eterna en acel aveni.



La intui ce la tempo es un move de atrae cual tota la corpos partisipa, esta intui permete videta do, como e perce la person es refujada.




∴





On vide clar ce la sujeto locali en un veculo lansada con rapidia grande e ce el sumerji en un razona sur la natur de la tempo. El susede mesma dedui, de la imaje mental de la gota cadente en un lago, un formula de varia




tv = to (c – v) / c





per cada veculo movente con la rapidia v, do c es la rapidia de la lus (cual el nomi « la rapidia de la tempo »), la dura tv es la tempo de la elementos movente con la rapidia v, e to es la tempo de la elementos en pausa.



Aplicada, seguente, a la dimensiones de spasio, esta formula deveni:




xv = xo (c – v) / c





cual confirma la esiste de un punto de fuji a cual la corpos movente con la rapidia de la tempo es reduida.




∴





Con la oios subita abrida, el sabe ce el emerji de un sonia e sensa ce el es presente; el ensofla, el esamina la sensas en la sena de sua corpo — presa de la manos, de la pede, consentra de la regarda…



En cuando la rapidia crese, lojical la tempo lenti sua ritmo, e la dimensiones streti proportial. La curso, subita, pare obedi a un egali rigorosa — un linia de cual, par calcula, on ta pote previde asta la punto ultima: la instante cuando la esperior isolida en la veculo lansada sur la via ta debe ateni esta limita do la tempo para, cuando la paraleles fusa; alora el comprende la natur de la punto de la spasio-tempo en cual el ia refuja, en cual no lus, no sona penetra, en cual no varia termal es sensada.




∴





Con la oios dui cluida, el consensi prima de la ronrona de la motor, de la clica lejera de la latas, e de la sensas movente en sua corpo: presa de la manos sur la volante, de la pede sur la pedal de aselera, dole a la spina dorsal, causada par un mal posa.



Strana, el sensa ce un de sua pasajores, divinante sua state de dormeta, ia leva de sua seja per aprosimi a la cabina de la gidor e ce aora el resta fisada a retro de el, silentinte ante la Proibi sever de parla a la busor afisada sur la scermo de vitro.




∴





Con la oios subita abrida, el considera la strada streta serpente cual asende la presipe. « La fini de la viaja prosimi », el pensa alora, cuando la veculo avansa laborosa sur esta lado de un monte, de cual on domina la caniones de un torente tumultosa, do la busor pare deteta la locas de orienta de sua curso.



A fronte, sur la lado presipe en fronte, el divina bunceres sperdeda en la rocas, vietas apena trasada, frecuente nonpersepable.



Un videta en la miror de retrovista mostra la pasajores dorminte a sua sejas e, entre los, la pasajor ci el veni de imajina a sua lado; an tal, la seja de la fondo, acel de la fem joven, es aora vacua. La mano de la busor atenta orienta la miror per oserva la interna de la veculo, la fem joven resta nonvidable.



Final, cuando el repone la miror de retrovista a sua loca, la imaje de la pasajor reveni en la moldur, como si la dormi de acel ta debe invade tota la campo de la consensia de la regardor.




∴





Gradal, en la sonia de la pasajor dormetante, la luses de la salon de sinema ia desapare; la conversas ia estingui, la atende ia instala en cuando la oios es fisada a la scermo.



Ma la presenta ia tardi tan!



Esce lo ia es par causa de la silentia, de la oscuria o de la nonmoventia forsada? —, la pensa de un fali ia es plu probable, considerante ce no ruido veni de la macineria.



On ia leva, on ia visita en tota dirijes la construida spetaculin, longo la coredores cuantiosa de la niveles diversa. La parietes ia comensa mostra alga protendes rocosa, an fesures, abris tra cual on ia deteta, multe distante a su, la caniones de la torente tumultosa cual separa nos de la otra lado presipe, con plantas abundante, con sua bunceres sperdeda en la rocas, sua vietas serpente, cual on ia esamina con un regarda agu, como si on ta remente ce on ia asende ja un de los, cual ia fini subita, pos un curva de roca, ante la porte de un otel obsoleta, perdeda, con sua du niveles ruinada, perilosa dominante la presipe.



On ia recorda alora la tre femes vea nonsosial ci maneja lo; la solo cuadretosa jala e negra de la cosina, rascada par ojetos pesosa cual on ia tira; la lucarnas plen de gras, abrida partal. E la vista disturbante de esta fusil de mitralia poneda contra la mur ocer palida, imaje tan fisada e silente ce la pensa de un fali ia susede emerji la sonior de la dormi: no sona de motor, no secute.




∴





 La oios subita abrida abrasa tota la situa: la bus ia para, a la borda de la via, a la limita de un foresta vasta, verde pal, profonda — e la asembla de la pasajores, e la busor mesma, ia abandona la veculo. A estra, an tal, nun es vidable nun. On leva, on avansa nonfasil, asta la porte anterior, larga abrida a boscetas nonpenetrable. Nonpenetrable?



Ponente pede a tera, on senti como si on ta es en un loca familiar, do on pote orienta sin labora. Tra la boscetas ostaculinte, on ta pote an reconose la vieta maraniada cual desende a destra.



En cuando la ramos clui a retro, on entra en un spesie de coredor plantal lejera desendente su un volta de rametas e de folias miscada.



La parietes de la coredor, taliada en la boscetas, es multe densa, e la foresta traversada es nonmesurable profonda — o mal focada, o mal contrastada. La manos no pote fasil rejeta alga troncetas per permete regarda tra los: on divina sola, a alga metres a su, a fondo de la foso, la corente potiosa de un torente fluente entre la rocas, a la limita de la teritorio.




∴





 A acel instante, la busor sensa se como si el emerji de un sonia; ma un videta en la miror de retrovista mostra a el la realia de la spasio interna de sua veculo, aora completa vacua.



Tra la vitro, el considera con atende sua situa, comparante lo con la maranias de linias reta e curva sur la desinia labirintin en sua mano: arivada en vista de un vieta terosa, a destra, a dirije de un inclinada, punto de orienta esensal de sua curso, la gidor sabe aora ce la fini de sua viaja prosimi. El para sua veculo e abandona lo final a esta loca, el desende e comensa pasea sur la vieta, a lado de la presipe montanial.



A esta altia, la plantas es rara, permetente ce on vide la colores de la tera e de la rocas. La busor pasea sin freta, fasinada par la vieta serpente cual desenrola cuieta sua rampa ante el asta la caniones de la torente; el gusta la parfum estatal spesial de la aira ambiente, causada par la canicula, e sensa se permeada par un senti strana de ja videda.



« La ora de la confere prosimi », el pensa.




∴





Multe suportores ia conflue ja en la atrio de la sinema cual la viajor veni de pasa, pos la botecas rica ornada per la festas, en cuando la garlandas de bulbos de lus multicolorosa comensa lumina, longo la curva asendente de la rua xef do la jela perili cada progresa e cual el segue asta sua alta, sin ce el trova cualce refuja: la oteles, rara, mostra un panel “No sala disponable”, invadeda par la multia de la viajores blocida. Cual refuja resta?



Redesendente la curva de la rua xef, la pasajor ateni un loca do la bus ia colide — per sempre, lo pare — un monton de neva. Plu a su, a un crus de vias, el oia la rola eterna de la acuas venida de la glasias; a destra, en efeto, el encontra un ponte de lenio traversante un torente, vista fasinante per un person inclinada sur la rel, nonmovente, como preante en la duilus.



La viajor pasa a retro de la person, traversa la ponte, cual el sircoveni sin freta per vade a la riva, paseante sur la petras e la rocas arenida. Tra cuando el salta sin sesa, de roca a roca, e asende la curso de la torente, lo es como si el ta reasende a la fontes de la spirito mesma.




∴





Como preante, la contemplor regarda la viajor distantinte — e sua vose, estra campo, comenta la filma:



« La spirito conose la elementos de sua teritorio », el farfulia, « la colinas, la rocas, la lagos cual on domina, seguente la vietas montanial, la forestas, la rivas rocosa de la rios… La spirito conose asta la rejiones la plu isolida o distante. Car lo es relatada a cada cosa, cada cosa ave un sinifia per lo: cada punto cual lo encontra, la distantias cual lo traversa, la orientas serial de sua curso mesma ave un sinifia.



« La spirito segue la vietas montanial cual desende lenta a la caniones presipe de la torente. Lo traversa forestas nonestimable profonda. Lo reasende la curso de la rios, de roca a roca, asta la fonte de sua esente.



« La spirito conose la vieta de la fonte. Ala, reposante en sua state natural, en sua puria de orijina, alga cosa de lo permane, unida en la unia de la vive, nonferable, nonmovable, estra tempo. »




∴





La vieta conclui ala, a la porte de la otel perdeda dominante la presipe. Apena a la inisia de la coredor de entra, lo pare ja nonposible de retrovade, tan atraeda par la prosimia de la gol.



Regardante tra la cuadro de la porte prima a sinistra, on reconose la cosina, con sua solo cuadretosa jala e negra, rascada par ojetos pesosa cual on ia tira; la lucarnas plen de gras, abrida partal; e la vista disturbante de esta fusil de mitralia poneda contra la mur ocer palida. La imaje es tan paralisente ce on vinse difisil un crese de angusa; an tal, a esta ves, la viajor penetra la cor de sua panica, traversa lo e segue sua curso.



El traversa intera la coredor, la plu silente, afin el evita es descovreda par la tre femes vea tan nonsosial ci maneja esta otel, e ateni la porte de la sorti, a fondo. El abri lo lenta, temente ce un grinse tradi el, justa a la momento ultima. El pasa la cornisa. Distanti. El segue sua curso.



A un fenetra de la nivel prima, un cortina move — lejera…




∴





La vieta continua, pos la casa, e alti asta la colo de la monte. Ala, pos la curva ultima, pos la protende rocosa ultima, la lado ascondeda de la monte apare, a la completi de la viaja: la sirculo perfeta de la vale secreta, anelida.



De acel momento, un calmia grande envolve el ci desende la niveles de la monte interna. En acel state de consensia, on persepi se como un intermete de instantes gotante a interna de sua propre corpo.



Sur alga plataformas diferente, a su, otra solitares segue ance la vietas serpentin, con dulsia. Pronto, a supra, on divina ce novas apare ancora, a retro de se, e va sustitui per los ci presede, ante converje a la sentro de la vale, en la foresta orijinal do la cor de la templo nonferable de la natur eterna pulsa.



Ala, su la ramos de la arbores o su la dolmenes natural, on videta a alga ves un ami de un epoca distante, sentante sur un roca plana, envolveda en la παρουσία, la presentia silente e eterna a interna de el mesma, pos ce el ia abandona la letera mor de la testos sacra per la sofla vivente de la consensia pur: Franscu Fullonis apare tal, a lado de la fonte clar de un rieta, en media de la jeometria vejetal e mineral.



Cuando me encontra el, el pare brilia con un lumina eterna. E, a mea turno, me es luminada par la sertia ce nunca nos separa!



La recorda de un pasaje de la Compendio jeometrial de Alzon traversa mea mente e pasa: « On nesesa donce sola ce la prosede aselera: la prosede de dupli la lados nesesa aselera afin la construi de la cuadri es completida; la prosede de ajunta la cuatri de la cuantia presedente nesesa aselera afin la trisesioni es completida en un dura finita. »



Como la sonia ultima cual pasa ante ce lo desapare en la silentia, fratos de nosa conversas ardente reveni a me:



« Esce lo es posible redui nonfinita la dura de la atas?



— On debe penetra la strutur de la tempo. Pronto?



— Gida me. »



1 Un refere probable a la libro de noveletas scriveda par Jorge Luis Borges, La alef. (Nota de la editor.)






0. La secreta del orijina



Tra cuando la oservor senta sur un roca plana, en la ombra, con la regarda dirijeda a interna, con la spirito permeada par la sabor de sua nom real veculida par la flue e la reflue de la aira sur la lingua, sur la labios, la imajes mental, orijina de cada instante, nase e mori.



La foresta deveni alora mal focada, mal contrastada, nonmesurable profonda. Un intermete lenta de flaxes de lus e de oscur comensa pulsa ante la oservor.



« Entre la instantes la eternia reposa », la viajor pensa, reveninte a la mundo en un flax nova, en cuando el recorda la refuja justa lasada, en cuando sua sensa desende, a interna de el mesma, la rampa rigorosa reta de un coredor.



Apena el nota ce la mures de beton ia deveni parietes rocosa ru cual verje plu e plu a sinistra, e ce la protendes de roca pasa con un rapidia cresente, nonestimable, tal ce la pedes de la viajor no toca plu la solo. Apena el nota la depintas parietal nonumerable.



La inertia de la viajor pare aumenta sin sesa, en tal modo ce el abandona se a la move, sin atenta de lenti sua curso: el lisca, en la cava oscur, en dirije a la punto estrema abrida: un punto pal cual crese rapida, tro rapida!




∴





En cuando la lus crese e la imaje neti, la viajor vide ce la neblas disipa e ce la sielo abri ante un baieta streta a borda de la mar e, a mar, distante, la isola briliante Lepsos. El sorti alora de la cava e desende cauta la lado presipe do la bosceta ardente agu crese, asta la rocas cual sudui en la mar.



El mesma, aora, sumerji en la estende licuida e comensa nada asta la isola, en media de la vortises joiosa de la balenas ci acompania el e jua sirca el. No fatiga ateni el longo la traversa longa, e, a retro de el, asta la infinita, sin duta, no cosa resta plu!



E, en fato, un fondo negra invade la scermo, disolvente denova tota la pensas — un note eterna desende, un note profonda, asoluta.



E, subita, un nase nova opera: un mano ia prende la mano de la viajor e estrae el asta la tera, asta la molo de petra.



El pasea sur la petras jigante cual pave la strada, ante la colonas con sua capitales dorian; el traversa la pergolas en petras taliada longa, culminante supra la mar; el senti, vidente los, un mesaje de bonveni.



Aora, el sta entre la suas, en la asembla pur de los ci ia completi la viaja. El prende sua loca en la prosegue longa cual asende lenta la colina en dirije a la altar de la templo de Apolon de Lepsos, e el modula con los, en la aira plenida par la xilias de la sicalas, la sete vocales sacra, la encantas de la fini de la tempos.




∴





On no plu ave cualce a ante, cualce a pos. En sua refuja contra la dias avenida e aveninte, stante ante la portico de la templo, el regarda per sempre la realia eterna, de sur la colina de la olivos, tota parfumida par la fenogreco. La raios oblica de la sol reposante indica a el, en dirije a la orizon, la falesas de la continente de do tota veni, a do tota reveni.



A basa de la falesa, prosima a un concava de roca do la trapos ultima de un manoscrito laserada completi sua gasta, la venta de la mar alta cansela un sirculo grande trasada sur la arena, sirca un corpo reposante ala. Alora, un silentia grande oscur estingui lenta la rumor disolvente de la mar.




∴





Me ia pote asconde, como me ia intende, a la fini de la filma, espetante pasiente pos un cortina asta ce la asembla de la regardores e de la empleadas ia abandona la sinema.



Cuando la silentia ia es completa, me ia osa regardeta: sentante sur un seja de la linia de la fondo, a la seja mesma cual me ia ocupa a ante, a la limita de la salon sumerjida par la oscuria, algun ia pare permane en un razona profonda tra cual el atenta dedui cual dimension ia desapare en sua universo sensable, e par cual segue de causas.



Suspetante un trucioio do la pasada aneli sur la futur, como la scalera asendente ariva a la plataforma basa sur la poster de La table esmeralda, cual, con sua du dimensiones, sujesta un dimension tre, el ia dise a se ce, en la zona de persepi tempal (sua memoria), la sensa de ordina cronolojial es posible destruida — sola la persiste de la dimensiones de spasio ia conserva la ilude de sua esiste, tal como un membro fantasma.



A esta realia unica cual penetra en nos, sola nosa sensas dona dimensiones, par la modo mesma de sua operas.



La perde de alga sensas ia pote lojical causa la perde de un dimension. On ia conserva la recorda de cada cosa, ma la perspetiva cronolojial ia desapare: tota ia apare sur la mesma nivel, per dise en modo paralel, en tal modo ce en un mesma loca on ia encontra persones e avenis de epocas diferente.



Ma como la perde de la sensa tempal ia es produida? Sola car me ia es serta ce el ia sabe ja, me ia avansa ancora.



Tra cuando me ia prosimi con cautia de la pensor sacra — temente ce me velia el — e me ia comensa distingui sua fas, vide asi lo cual mea memoria retrae: me mesma ia es sentante en esta seja de la linia de la fondo, sumerjinte en un razona profonda do la luses colorida de la filma projetada sur la scermo perde sua brilia, alora velida, distante.



Distante, ance, la asembla de la fanes acaso de sinema sirca me. Me ia es xercante, tra la detalias de la arciteta spetaculin de la amfiteatro, un loca do me va evade la atende jeneral asta ce la asembla de la regardores e de la empleadas ia abandona la sinema.



Me ia es eliminante pico e pico la locas difisil asedable, asta ce me reteni sola esta parte de la salon, a destra de la sena, do on divina la sorti de securia, e do la plias de la cortina ofre un refuja posible: me ia es imajinante ce me profita de la pausa entre la projetas per prosimi a esta cortina de sena e, seguente, ce me leva ja secreta la stofa pos cual me ta asconde e espeta pasiente asta ce la silentia es completa.



E, en fato, en cuando me es imajinante esta ata en mea mente, la silentia ia deveni real completa sirca me: la linias de sejas ia es vacua, la lus ia es estinguida ja. Esce me ia adormi en la tempo de la presenta?



Alora me ia persepi un xuxa lejera de stofa, veninte de la sorti de securia; tra la oscuria, me ia persepi final la move de la cortina de sena e la desveli de un esente ci, probable embarasada par mea presentia, ia resta fisada.



Sola pos alga instantes, el ia deside move en dirije a me, con cautia: pico e pico, tra cuando el ia avansa, me ia es descovrente — tan stonante! — la similia de nosas fases.



« Me es movente en dirije a me! me ia pensa. Me, a du momentos cual fusa asi. »



Me no ia pote es veliada: me ia es rementente en efeto, multe neta, ce me es avansante ja en dirije a un me mesma dorminte. Esce lo ia pote es otra? Car, si me ia ave la oios abrida, cual realia me ia pote persepi, si no lo de la presenta de sinema en cuando me ia es adorminte?



Mea palpebras ia deveni plu lejera, en cuando me ia es sensante un dole a la spina dorsal, causada par un mal posa. Alga secutes ia velia me completa. Tra la vitro, me ia regarda distraeda la rejion: un via streta de campania a lado de colinas, bordada con ortetas pico, ru sercida par palos de troncos cargada par un strato de neva nonmanxada.




